
ЁШЛАРДА МЕДИАМАДАНИЯТНИ ШАКЛЛАНТИРИШНИНГ ДОЛЗАРБ МАСАЛАЛАРИ
Глобаллашув жараёнларининг турли мамлакатлардаги таълим тизимини янги сифат юксакликларига олиб чиқишдан иборат катта имкониятларини эътироф этиш билан бирга, унинг асосий мақсади – таълим-тарбия муаммоларини фақат миллий манфаатлар ва маънавий қадриятлар ўзанида эмас, балки стандартлашган умумжаҳон тараққиёти йўналишларида ҳал этиш эканини таъкидлаш лозим. Зеро, Президент И.Каримов томонидан асослаб берилган миллий маънавий яхлитликни сақлаб қолган ҳолда, ижтимоий такомилга эришишнинг босқичма-босқич, эволюцион тараққиёт усули – аҳолининг турли табақалари томонидан маънавий меросни ўзлаштириш даражасини кўтариш, пировард натижада эса, замон талабларига мос, комил инсон шахсини таркиб топтиришга йўналтирилгандир.
Ўзбекистон Республикаси Президент Ислом Каримовнинг “Юксак маънавият – енгилмас куч” китобида глобаллашув ҳақида “... бу аввало ҳаёт суръатларининг беқиёс даражада тезлашуви демакдир” [1. 176-б.26-б.] деган таъриф берилди.

Ҳар бир ижтимоий ҳодисанинг ижобий ва салбий томони бўлгани сингари, глобаллашув жараёни ҳам бундан мустасно эмас. Ҳозирги пайтда унинг ғоят ўткир ва кенг қамровли таъсирини деярли барча соҳаларда кўриш, ҳис этиш мумкин. Айниқса, давлатлар ва халклар ўртасидаги интеграция ва ҳамкорлик алоқаларининг кучайиши, хорижий инвестициялар, капитал ва товарлар, ишчи кучининг эркин ҳаракати учун қулайликлар вужудга келиши, кўплаб янги иш ўринларининг яратилиши, замонавий коммуникация ва ахборот технологияларининг, илм-фан ютуқларининг тезлик билан тарқалиши, турли қадриятларнинг умуминсоний негизда уйғунлашуви, цивилизациялараро мулоқотнинг янгича сифат касб этиши, экологик офатлар пайтида ўзаро ёрдам кўрсатиш имкониятларининг ортиши табиийки, буларнинг барчасига глобаллашув туфайли эришилмоқда”, [1. 176-б.49-б.] дейилган. Шу билан биргаликда глобаллашувнинг мафкуравий таъсир ўтказишнинг ниҳоятда ўткир қуролига айланиб, ҳар хил сиёсий кучлар ва марказларнинг манфаатларига хизмат қилаётгани алоҳида таъкидланади.
“Маьнавият”га таъриф беришда Президент Ислом Каримовнинг назарий қарашларига, миллий қадриятларимизни, тарихий ва маданий меросимизни тиклаш борасидаги амалий фаолиятларига таянишимиз, уни ўзимиз учун дастуруламал қилиб олишимиз мақсадга мувофиқ. Юртбошимизнинг “Юксак маънавият – енгилмас куч” китобида маънавият ҳам табиат, жамият каби узлуксиз харакатдаги жараён эканлигини, инсон фикри, тафаккури, ҳис-туйғуси тиним билмаганидек, уларнинг маҳсули бўлмиш маънавияти ҳам доимо ўзгариш ва янгиланишда бўлишини укдириб: “Маънавият авваламбор одамни руҳан покланишга, қалбан улғайишга чорлайдиган, инсон ички дунёсини, иродасини бақувват, имон-эьтиқодини бутун қиладиган, виждонини уйғотадиган куч...” [1. 176 б] деб таърифлаган эдилар. Бу таърифда инсон фаолиятининг барча маънавий қирралари қамраб олинган бўлиб, биз бундан буён маънавият ҳақида сўз юритганимизда унга методологик асос сифатида таянамиз.

Кейинги пайтларда эълон қилинаётган маънавиятга оид мақолаларда, ўтказилаётган анжуманларда “Маънавият” тушунчасига таъ​риф бериш, унинг жамият, инсон ва миллат тараққиётидаги ўрнига катта эътибор қаратилмокда Хусусан, “Ватан туйғуси” китобининг муаллифлари “Маънавият – жамиятнинг, миллатнинг ва ёки айрим бир кишининг ички ҳаёти, руҳий кечинмалари, ақлий қобилияти, идрокини мужассамлаштирувчи тушунча”,[2. 396 б.] – деб таърифлаганлар.
Маданият (лотинчада “cultura” – ишлов бермоқ) – бу мавжуд шахсларнинг нафақат биологик, балки ижтимоий манфаатлари ва эҳтиёжлари сабабларига кўра “қайта ишланган олам”; бу айнан интеллектуал ва ижтимоий заруриятларни амалга ошириш учун қобиқ. Ушбу эҳтиёжлар қаторига аввало бунёд этиш ва умумлаштиришга интилиш яққол намоён бўлади. 

Баркамол инсон жуда узоқ ривожланиш йўлидан ўтиб боради – ижтимоийлашув жараёнида инсон ўз жамиятининг кўпгина аъзолари билан муносабатларга киришади; инсонни “маданийлаштириш” айнан мулоқот жараёнида содир бўлади, шунингдек, инсонлар ҳаёти давомида жамоат билан нафақат коммуникатив жараёнда, балки ҳиссий даражада доимий муносабатда бўлади – тажриба, керакли ахборотлар билан алмашинишади. Бу ҳақда Л.Н.Коганнинг “Маданият назарияси” [3. 220 с] китобида муфассал баён қилинган.    
Ю.М.Лотманнинг таърифидан фойдаланган ҳолда, қуйидаги умумий таърифни келтириш мумкин: маданият – жамоат тушунчасидир. Алоҳида шахс маданият тарқатувчиси бўлиши мумкин, унинг тараққиётида фаол иштирок этиши мумкин, бироқ шундай бўлишига қарамай, маданият тушунчаси табиатига кўра, тил каби – “ижтимоий кўриниш” [4. С.5.]дир. 

Бу тушунча энциклопедияда қуйидагича келтирилган “Маданиятшунослик. ХХ аср”: “...Маданият жамоат турмуш тарзининг қандайдир “ўйинлар қоидаси”нинг умумлашмаси; ижтимоий аҳамиятга молик ахборот, билим, тасаввур, тажриба, ғоя ва бошқаларнинг сақлаб қолиш ва етказиб бериш мақсадида инсонлар томонидан ишлаб чиқилган кўриниш ва тушунчаларнинг рамзий белгилари олами; ижодий қоидаларнинг олами – билиш усуллари  ва натижалари”.[5. С. 336.]
Маданият – “иккинчи табиат”. Маданият категорияси инсонлар томонидан тузилган мавжудлик ва ўзлигини кўрсатиш қобиғи, ижтимоий ўзаро муносабатлар ва хатти-ҳаракатларни тартибга солиб туриш манбаини англатади.   
Маданият ва унинг барча ўзаро муносабатларини бу тарзда тушунишда тадқиқотчи олдига қуйидаги коммуникатив муносабатлар намоён бўлади: маданий ўзаро муносабатлар бу коммуникатив муносабат ҳисобланади. 

Биринчидан, хабар жўнатувчининг мавжудлиги;

Иккинчидан, хабар жўнатиладиган канал макон ва вақтга боғлиқ;

Учинчидан, олувчи хабарни қабул қилади ва ёдида сақлаб қолади. 

 “Медиамаданият” тушунчаси – бу замонавий маданиятшунослик назариясининг фарзандидир, у ахборот жамиятдаги маданиятнинг   ўзига хос турини изоҳлаш учун жорий қилинган. Маҳаллий маданиятшунослик ва жамиятшуносликда “оммавий ахборот воситалари” (ОАВ), “оммавий коммуникация воситалари” (ОКВ), шунингдек, хорижда  “мас-медиа” тушунчалари амалда қўлланилиб келинмоқдалигини қайд этиш мумкин. 

Медиа (лотинчада “media”, “medium” – восита, воситачи) – ХХ асрнинг термини, уни илк бор “оммавий маданият” феноменини ҳар қандай кўринишини изоҳлаш учун қўлланилган, шунинг учун тадқиқотчиларда янги терминологиядан фойланган ҳолда маданият тарихи ва назариясини қайта кўриб чиқиш имонияти вужудга келди. Янги феноменнинг пайдо бўлиши ўзи билан аввалгидан кўра анчагина ранг-баранг бўлган замонавий “арт-танқидчилик” фаолиятининг вазифаси, мавқеи, соҳасини шаклланишига олиб келди. ХХ асрнинг санъатшунослиги (постмодерн ва феминистлик танқидчилиги шарофати билан) санъат ва унинг идеаллари жамиятдаги ҳукмрон мафкура, ижтимоий афсона, бадиий фаолиятнинг иқтисодий шартларини намоён этган ҳолда бадий ижодиёт ва эркин рассомнинг мухтор соҳаси санъати ҳақидаги афсонасини бутунлай йўққа чиқарди. Шу билан бирга санъатшунослик борган сари маданиятшунослик ва ижтимоий маданият билан яқинлашиб борди. 

Катта муваффақиятларга эришган канадалик олим ва публицист Герберт Маршал Маклюэн бутун маданият тарихини қайтадан кўриб чиққан, биринчи медианазариётчилардан бири бўлиб ҳисобланади. У ўз ишини маданиятдаги коммуникатив каналлар таҳлили ва инсоннинг янгича оммавий ахборот воситалари яратилган олам, ахборот жамиятидаги кундалик ҳаётини тадқиқ қилган. Айнан Маклюн турли хил коммуникация воситалари белгилаш учун қўлланилган тадқиқот доирасида биринчилардан бўлиб “media” терминидан фойдаланган. Бизнинг тадқиқотимиз учун бу назараётчини қарашлари катта аҳамиятга эга, шунинг учун унинг фикрларларига эътиборимизни қаратишни жоиз деб топдик. 

Маклюэн ўзининг илмий фаолиятини ХХ асрнинг ўрталарида бошлаган. Маданиятга замонавий тарзда қараш маълумки, мантли таҳлилларга урғу беришни талаб қилади. Шунинг учун Маклюэннинг тилга, риторикага ва шеъриятга бўлган қизиқиши  медиа ўз-ўзидан юзага келмаган. Атроф-муҳит шароити оммавий маданиятга бўлган қизиқишни янада оширди, у пайтда кўпгина танқидчилар “тотемистик медиа” олами ҳақида баҳслар олиб борганлар. Америка ўтган асрнинг бошларида янги оламга – кино олами, комикслар, рекламалар, поп-мусиқалар – белгилар ва заковат олами, инсон эҳтирослари ва ҳохишлар объетларининг ҳашаматли тартибсизликларига  мафтун бўлган ва гипноз ҳолатида бўлган эди. Маклюэн айнан янги медиани маданий клишеларга  (бир қолипдаги гап) эътибор қилган ҳолда урғу бериб ёзишдан бошлаган. 

